
1. Réamhrá agus Cuspóir 
 

Is é aidhm an nóta eolais seo ná faisnéis maidir le scéim phíolótach altranais a 
leagan amach. Is é cuspóir na scéime píolótaí ná tacaíochtaí altranais a 
thabhairt isteach chun páistí a bhfuil riachtanais chasta chúraim sláinte acu a 
chumasú freastal ar scoil. 
 

2. Cúlra 
 

Faoi láthair, maoiníonn Cúram Príomhúil FSS Pacáistí Cúraim Phéidiatraigh sa 
Bhaile (PCPBanna), trínar féidir le soláthróirí cúraim sláinte phríobháidigh 
cúram altranais a sheachadadh i dtimpeallacht an bhaile do pháistí a bhfuil 
riachtanais chasta chúraim sláinte acu.   Faoi scéim phíolótach nua de chuid an 
Rialtais chun tacú le páistí a bhfuil riachtanais chasta chúraim sláinte acu 
freastal ar scoil, tá sé molta go gcuirfear fad le líon na n-uaireanta cúraim a 
sheachadann PCPBanna i suíomh na scoile, maidir leis na páistí sin a 
fhaigheann 20 uair PCPB nó níos mó cheana. 
 

Bíonn altraí in go leor scoileanna, ach go háirithe scoileanna speisialta, á 
maoiniú trí réimse socruithe. Ní chuirfidh an scéim phíolótach seirbhísí nó 
tacaíochtaí altranais atá i scoileanna cheana as áit. 
 

Beidh an Chomhairle Náisiúnta um Oideachas Speisialta (CNOS) i gceannas ar 
an scéim phíolótach agus reáchtálfar í don bhliain scoile 2022/23. Déanfar an 
scéim phíolótach a mheasúnú agus déanfaidh an toradh eolas don soláthar 
tacaíochta altranais sa todhchaí do dhaltaí a bhfuil riachtanais chasta chúraim 
sláinte acu. 

3. Achoimre ar an gClár 

 
Scéim phíolótach náisiúnta a bheidh i gceist leis seo, agus glacfar le hiarratais 
ó scoileanna aitheanta. 
 
Baineann an scéim phíolótach altranais leas as seirbhís altranais sa bhaile a 
sholáthraíonn Cúram Príomhúil FSS faoi láthair do pháistí a bhfuil riachtanais 
chúraim sláinte/altranais acu nár féidir freastal orthu leis na gnáthsheirbhísí 
Cúraim Phríomhúil agus sóisialta. Déantar an tseirbhís altranais sa bhaile seo a 
sholáthar trí “Pacáiste Cúraim Phéidiatraigh sa Bhaile (PCPB)” a sholáthar do 
gach páiste, agus is éard atá i gceist leis sin ná altra ó ghníomhaireacht, arna 
earcú ag FSS le conradh creata, ag soláthar líon uaireanta atá faoi chonradh. 
 

Déanfaidh an scéim phíolótach an PCPB a leathnú, le haghaidh daltaí 
incháilithe, óna mbailte go dtí suíomh na scoile. Ligfidh sé seo d’altra ó 
ghníomhaireacht dul ar scoil leis an dalta le haghaidh líon uaireanta in aghaidh 
na seachtaine atá comhaontaithe, agus taisteal chuig an agus ón scoil leo, más 
gá. 
 

Déanfar incháilitheacht an dalta don scéim a dheimhniú, socrófar líon na n-
uaireanta a bheidh tacaíocht le tabhairt don dalta, déanfar measúnú ar aon 
athrú timpeallachta a bheidh ag teastáil, agus deimhneofar má tá maoiniú ar fáil 
dá uaireanta tacaíochta altranais, trí phróiseas iarratais agus measúnaithe. 
Déanfaidh próiseas aistrithe agus athbhreithnithe leanúnaigh aistriú an dalta 
isteach chuig an scoil a éascú agus monatóireacht a dhéanamh ar dhul chun 
cinn an dalta. 
 

 

4. Scaipeadh an Nóta Eolais agus Tuilleadh Eolais 
 
Cinntigh le do thoil go dtugtar ábhar an Nóta Eolais seo faoi bhráid gach baill 
foirne ábhartha sa scoil.   
 

Is féidir tuilleadh treorach le haghaidh scoileanna agus tuismitheoirí maidir leis 
an gclár píolótach a aimsiú ar shuíomh gréasáin na Roinne Oideachais agus 
suíomh gréasáin an CNOS. 

